
अतारांकित प्रश्‍न संख्‍या 1174
16 अगस्‍त, 2013 के लिए प्रश्‍न
कीचड़ से भरे गेहूं के बोरे
1174. श्री पंकज बोरा: 
क्या उपभोक्ता मामले, खाद्य और सार्वजनिक वितरण मंत्री यह बताने की कृपा करेंगे कि:
(क) क्या यह सच है कि बीते दिनों भारतीय खाद्य निगम (एफसीआई) की ओर से खरीदे गए अनाज के 11,500 बोरे में से लगभग 3000 बोरियों में केवल 20 प्रतिशत गेहूं और 80 प्रतिशत कीचड़ पाया गया था;

(ख) क्या यह भी सच है कि ये बोरियां पनसप, फिरोज़पुर के किराए के मिल में रखी गई थीं, तथा ये अनाज केन्द्रीय पूल के लिए था; और
(ग) यदि हां, तो इस पर सरकार की क्या प्रतिक्रिया है?

उत्‍तर
उपभोक्ता मामले, खाद्य और सार्वजनिक वितरण मंत्रालय में राज्‍य मंत्री (स्‍वतंत्र प्रभार)
(प्रो0 के0 वी0 थॉमस)
(क) से (ग): पंजाब में केन्‍द्रीय पूल हेतु गेहूं की खरीद भारतीय खाद्य निगम की ओर से मुख्‍यत: राज्‍य सरकार और अपनी एजेंसियों द्वारा की जाती है। इन एजेंसियों द्वारा खरीदे गए  गेहूं के स्‍टाक की गुणवत्‍ता की जांच अन्‍य क्षेत्रों को प्रेषण/सुपुर्दगी हेतु स्‍टाक लेते समय भारतीय खाद्य निगम द्वारा की जाती है। वर्ष 2010 में दो घटनाओं की सूचना प्राप्‍त हुई थी, जिनमें खरीदा गया गेहूं कीचड़ आदि से संदूषित पाया गया था, जिसका ब्‍यौरा निम्‍नानुसार है:-
(i) रबी विपणन मौसम (आरएमएस) 2009-10 में पीयूएनएसयूपी (पंजाब राज्‍य सरकार की एजेंसी) द्वारा खरीदे गए और फिरोजपुर शहर में ए.के. गुप्‍ता ओपन प्‍लिंथ में भंडारण में रखे गए गेहूं को फिरोजपुर रेल शीर्ष पर दिनांक 24.6.2010 को गेहूं की एक विशेष रैक में लदान करते समय 244 बोरियों में मिट्टी और सैंड स्‍टोन पाया गया था और इसे भारतीय खाद्य निगम द्वारा स्‍वीकार नहीं किया गया था।
(ii) केरल क्षेत्र को अप्रैल, 2010 के दौरान प्रेषित 50,000 बोरियों में से 760 बोरियों में विजातीय तत्‍वों का अत्‍यधिक प्रतिशत पाए जाने की शिकायत प्राप्‍त हुई थी। इस शिकायत के कारण भारतीय खाद्य निगम द्वारा संबंधित राज्‍य एजेंसी अर्थात पीयूएनएसयूपी से 1.05 रुपए लाख की राशि की वसूली की गई और राज्‍य सरकार ने पीयूएनएसपी के 3 अधिकारियों को निलंबित कर दिया और विभागीय जांच शुरू की गई।
(iii) रबी विपणन मौसम 2013-14 के गेहूं की 58 बोरियों में, जो फिरोजपुर मंडी से सीधे प्रेषित की गई थीं अत्‍यधिक विजातीय तत्‍व प्राप्‍त होने की एक शिकायत हाल ही में केरल से प्राप्‍त हुई थी। यह मामला जांच के लिए फिरोजपुर पुलिस के धोखाधड़ी निरोधक विभाग के पास है। इसके लिए भारतीय खाद्य निगम ने संबंधित ट्रांसपोर्ट ठेकेदार के बिलों से 22007.82/- रुपए की राशि रोक ली है। 

